
Dzél 6. Jô móm jiwer z bratã (abò ò dobiwanim kòntinentów na globùsu) 

 

czyta: Anielka Makurat  

Starszémù Bratu sã zdôwô, że prôwda wiedno je pò jegò stronie i że na wszëtczim znaje sã 

nôlepi. A jak sã pòkôże, że tak nie je, tej je strasznie złi. Jak z tim richtich je, òpòwi Wama Wasta 

Janusz Mamelski. 

czyta: Janusz Mamelski  

Móm starszégò Brata i same jiwrë z Nim. Òn terô sztudérëje biologiã w Pòznanim i mieszkô tam 

w akademikù. Dodóm przëjéżdżô baro rzôdkò, równak to mie nijak nie jiscy. Mëma cwierdzy,  

że òn je baro mądri, jô w to równak nie wierzã. Kò wszëtczim rodzëcóm na swiece sã zdôwô,  

że to prawie jich dzecë są nômądrzészé, nôpiãkniészé, nôpòjãtniészé i czasã téż nôpòsłëszniészé. 

I tak dali. Leno że jô téż jem dzeckã mòjich Rodzëców, a do mie òni nigdë tak nie gôdają.  

Je prôwdą, że czasã ùżiwają słowów zaczinającëch sã na nô-, ale to są czësto jiné pòwiedzenia. 

Czedë jô bëła môłô, mòja Coteczka rzekła, że jô jem nôbarżi ùprzikrzonym dzeckã, jaczé òna mô 

spòtkóné. A to blós temù, że jô scygła òbrësk, a na tim òbrëskù stoja kawa. I na nieszczescé nié  

w paczce, leno w taseczce. Taseczka sã stłëkła, a całô kawa wëla sã na Cotczën nowi kléd. Czedë 

jindze jô ùczëła, że jem nôgłëpszim dzeckã, a jesz jinym razã, że nôbarżi nieùrodnym. A zresztą 

ni ma co wdarzac so taczich przikrëch chwilów.  

 Mie to le ùswiądniło, że mój Brat je nômądrzészi, bò ùrodzył sã rëchli jak jô i temù  

na niegò spłënãłë wszëtczé pòczestnotë. Chto pierszi, ten lepszi. Wiedno sã nôlepi z całi klasë 

ùcził, nôlepi jezdzył na kòleczkòwëch szrëcach, nôlepi kòpôł balã. Rôz to nawetka i jô widza,  

jak nôrëchli jôdł lodë i nôchùtczi biegôł. Leno że to bëło tedë, czedë jegò i jegò niebëlnëch 

Drëchów gònił jaczis pies, ale przed tim òni mòcno gò wjadowilë. Mój Brat nëkôł nôrëchli,  

ale ten pies i tak gò dogònił, i w bùksach wëżarł mù wiôlgą dzurã. Doma to dało straszną 

szkalingã, bò to bëłë jegò nôlepszé i nôdrogszé bùksë. 

 Ale mój Brat jesz nôwiãcy razy mùszôł przepisëwac za karã zdanié: „Nie mdã strasził 

dzéwczãtów”, „Nie mdã chrąszczelów przënôszôł do szkòłë” abò „Nie mdã przelôżôł bez płot”. 

Jegò Szkólnô bëła ti ùdbë, że jak bówka ze sto razy napisze taczé zdanié, tej pò prôwdze  

ju nie mdze tëch rzeczi robił. Równak mój Brat bez płot i tak przelôżôł, a z tornystra wëchôdałë 

mù kôrtczi zapisóné zdanim „Nie mdã przelôżôł bez płot”. Jemù, tak prosto rzec, nie chcało sã 

chòdzëc nawkół, a bez płot droga bëła nôkrotszô. 

 Mój Brat czedës miéwôł widzałé ùdbë, a wszëtkò mù ùchôdało sëchim pãkã. Nie wiém,  

 

 



 

 

czemù gôdô sã „sëchim pãkã”. Mòże temù, że tedë nie dô szkalindżi i nie je mòkro, bò nicht  

nie płacze. Mòjémù Bratu dëcht wszëstkò ùchôdało sëchim pãkã, bò jemù dobrze szło w szkòle. 

Przódë jô bëła za małô, żebë ne jegò wszëtczé ùmëslënczi miec w ùwôżanim. A terô jô ni móm  

z niegò niżódnégò pòżëtkù. Kò òn nawetka nie chce ze mną gadac. A jak ju gãbã òdemknie, tej je 

baro wôżny i napãpùżony. 

 A jesz do te na przirodze sã nijak nie znaje, chòc sztudérëje biologiã. 

 Terô je doma. Zjachôł na pôrã dni. Më dzysô razã bëlë ù Coteczczi, a nazôd më szlë  

bez park. 

 – Co to za kwiôtk? – jô sã spita mòjégò Brata. 

 – Jaczi? Nen biôłi? Nie wiém – òdrzekł. 

 – A nen? 

 – A skądka jô to móm wiedzec. Dôj mie pòkù. Jô nie jem ògrodnik, leno biolog – 

òbwiescył dërno. 

– To sã gôdô „nie jem ògrodnikã”, a nié „nie jem ògrodnik” – pòùczëła jem z wëniesenim. 

– A biolog to bë sã miôł znac na wszëtczich roscënach. 

– Drodżé dzeckò, jesz le jedno słowò, a globùs to bãdzesz mia, ale blós w rojitwach. Jô cë 

gò nie dóm. 

– Ale të òbiecôł! 

– Jô nick nie òbiecôł. Globùs dostóniesz, czej bãdzesz czësto sztël. 

– Ale jo, ju bãdã. A nen globùs mie dôsz? 

– Jô jesz òbôczã. 

 Jô so przërzekła, że ju sã nie òdezwiã, cobë mù nie robic na przék. Sprawdzã so sama,  

jak sã ne kwiatë nazéwają w taczi ksążce z òdjimkama rozmajitëch roscënów. Jô bë baro chca 

miec ten cëdowny globùs. Tak pò prôwdze to Paùel mô doma globùs, ale wiele mniészi. Më 

wëmëslëlë taką ekstra zabawã. Jidze w ni ò to, że jedno z nas krący globùsã, a drëdżé  

ze zamkłima òczama pòkazywô pôlcã plac, gdze prawie wëlądowało. Abò dopłënãło. Nôleżi 

òpòwiedzëc, chto w tim môlu mieszkô i co sã tam bãdze robiło. Wszëtkò ze zamkłima òczama. 

Do te jesz rëchli mòże rzec, co sã ze sobą bãdze brało, i tedë je wiele smiéchù, bò lądëjã  

na Alasce, a w rubzakù móm blós kòstjim do òpôliwaniô i òkùlôrë òd słuńca. Pò prôwdze, jidze 

sã dobrze bawic! Temù jô tak baro chcã miec Witków wiôldżi globùs. Nie wiém, czë jô wama  

ju rzekła, że mój Brat nazéwô sã Witk. Òn to mô w żëcym szczescé, nawetka miono mô 

normalné! 

Bez sztót przëszło mie do głowë, żebë tak przëtrôfkã rzec Witkòwi, że Mëma nie wié ò jegò 

wrëjach z Barbôrką, ale wnet mòże sã ò nich dowiedzec... Tak sã jednak nie słëchô robic. 

Nawetka ze starszim Bratã nie je nót tak sã òbchadac. To w kùńcu téż je człowiek. 

Më szlë dali bez park, nick do se nie gôdającë, czej doszedł nas dzecny głosk. 

 

 



 

 

– Balbina! Balbina! Z kògùm të jidzesz? 

Za nama nëkôł Karólk, młodszi brat Paùla. Mô trzë latka i jesz nie pòtrafi dobrze gadac.  

Nie wëmôwiô „r”, a terô zamiast „jidzesz” rzekł „jidzes”. 

– To je mój Brat Witk. Jes të sóm, Karólkù? 

– Nié, z Paùlem, ale jô mù ùcekł. 

Në jo, wszëtcë starszi bracynowie do niczegò sã nie nadôwają. Nawetka trzëlatnégò 

krôsniôka ni mòże ùpilnowac. Wejle, jidze ten niewëdarzélc. 

– Dobri dzéń – rzekł Paùel do mòjégò Brata. Baro grzeczno i òficjalno. A mój Brat 

łaskawò na to pitanié òdpòwiedzôł. 

 – Balbina, jô chcã miec Paùlów globùs – Karólk szarpôł mie za rãkã. 

 Witk sã głosno rozesmiôł. 

 – Jesz jeden globùs òrãdzą do rodzynnëch sztridów, jak psë ò gnôt. 

 – Jô nie chcã gnôta, le globùsa – wëłożił Karólk. – Jô nie jem pies. 

 – A na co cë globùs? – cekawiło mie. 

 – A żebë gò krącëc. 

 Wëszło mù to baro smiészno, bò Karólk rzekł „zebe gò klancëc”. 

 – Ale Paùel brëkùje globùsa do zrobieniô lekcjów – jô próbòwa retac Paùla przed 

ùtracenim wôrtny rzeczë. 

 Karólk równak béł chitrim òbserwatorã. 

 – Wcale że nié! Wa sã leno bawita! Jak mie gò nie dôsz, tej jô rzekã Mëmie, że wa dwòje 

chceta jic do kina! 

 – Jô nie chcã – òdrzekła jem. – A do jaczégò kina? 

 – A wieleż më mómë w miesce kinów? – przekãsno spitôł mój Brat. 

 – Nie wiész? Jedno – pòwôżno òdpòwiedzôł Karólk. 

 – Cëż to mô bëc z tim kinã? – spita jem Paùla. 

 – Kò nic, mòże pùdzemë. 

 – A globùs? 

 – Të jes jesz za môłi, cobë sã nim zabôwiac – scwierdzył òstro Paùel. 

 Biédny Karólk. Mòjémù Bratu stało sã gò żôl. 

 – Karólkù, të nie gadôj z nima, le ze mną. 

 – Dobrze. Co to? – spitôł Karólk. 

 – To? Kwiôtk. 

 – A jakô to farwa? 

 – Żôłtô. 

 – A nié, bò apfelzynowô! – krziknął Karólk. 

 – A niech mdze apfelzynowô – ùstąpił mój Brat. Z baro nieszczestlëwima mùniama.  

 

 



 

 

Gwësno ju pòżałowôł, że wdôł sã w gôdkã z Karólkã. 

 – A ten kwiôtk, to je jaczi? 

 – Chtëren? 

 – Nen żôłti – òbjasnił Karólk. – Ten sóm. 

 – Ale òn doch je apfelzynowi – scwierdzył mój Brat. 

 – Kò të sóm rzekł, że żôłti! 

 – Ale jo, niech ju bãdze żôłti. 

 – A jak òn sã zwie? 

 – Tegò nie wiém. 

 – Nie wiész? – ùredôł sã Karólk. – To je tëlk! 

 – Jaczi tëlk? – dopitôł mój Brat. 

 – Në, kò tëlk! 

 – Nié tëlk, leno tërk – jem òbjasnia. – Karólk nie gôdô jesz „r”. Te kwiôtczi nazéwają sã 

tërczi. W naszim ògródkù téż je jich skòpicą. 

 – Balbina, të mia bëc sztël, bò stracysz globùsss – jadowito ksyknął Witk. 

 Żëcé je cãżczé, jak sã mô taczégò Brata. Jô bë mili chca miec sostrã, a nôlepi jak më  

bë bëłë pôrką. Wieleż ùcesznëch przigòdów më bë tej miałë! 

 Pò wieczerzë Witk z dodomù wëszedł, a do nas przëszlë Rodzëce Paùla. Jô czëła, ò czim 

rozprôwielë. Le nie mëslëta, że jô pòdsłëchiwa. Jich kôrbiónka sama mie w ùchò wpadła (tak  

pò prôwdze w ùszë, kò doch nie czëje sã leno jednym ùchã). Do te nié całô kôrbiónka, blós  

ji pòczątk. 

 – A gdze je Witk? – spita Paùlowa Mëma. 

 – Òn szedł z Barbôrką, córką naszi Szefòwi, do kina – òdrzekła Mëma. – To je baro miłé 

dzéwczã. I mądré. Sztudérëje astronomiã w Toruniu. 

 – A wiéta, że Paùel przërôcził Balbinkã do kina? – spitôł Tata Paùla. – Jak ten czas flot 

nëkô! 

 Przërôcził! Jô jakòs nick ò tim nie wiém. 

 Pitanié na stronie: Skądka Òni ò tim wszëtczim wiedzą? Witk je przeswiôdczony,  

że ò Jegò szpacérach i wińdzeniach z Barbôrką do kina nicht jesz nick nie wié.  

 Móm prawie w słowarzu cëzëch wërazów sprawdzoné, co òznôczô słowo „astronomiô”. 

Kąsk mie to zajiscëło, bò cëż mòże dac dzéwczëcu, co sztudérëje astronomiã? Leno gwiôzdkã  

z nieba! Jô jesz wëszuka w jedny ògrodniczi ksążce, jaczi to kwiôtk rósł w parkù. Wëszło na to,  

że më z Karólkã òbòje bëlë zmilony. To wcale nie béł tërk, leno zymkòwi czerwińc, jaczi nie je ani 

apfelzynowi, ani czësto żôłti, blós złocëstożôłti. Mògã sobie sama pòwiedzec, że  

 Balbina sã nie znô na kwiatach 

 Chòcô mô Biologa Brata! 

 To rimòwanié je zarazlëwé! 

 



 

czyta: Anielka Makurat  

Jiwrë są nié leno ze Starszim Bratã. Rodzëce téż rozmieją òkropno namieszac człowiekòwi  

w żëcym. Całé szczescé, że nié mòji. Ò wszëtczim dowiéta sã z pòstãpnégò dzéla. 


